
 

 
 

 
EM 2019/87 
J.nr 00.00.00/19EM-LABU-00087  Side 1  
 

UKA2019/87 

5/11-2019 

Steen Lynge 

 

Inatsisartut inatsisaanni Inatsimmut § 2, stk. 1 ”nipilersornermi tunisassiornerup” 

ilassuteqaatigineqarnissaa pillugu Naalakkersuisut siunnersuuteqaqqullugit peqquneqarnissaannut 

Inatsisartuni aalajangiiffigisassatut siunnersuut, nunami inuutissarsiornerup siuarsarneqarnissaanut 

atatillugu nipilersornermi tunisassioriaatsip siuarsarneqarnissaa anguniarlugu matumani nipilersortartut 

inatsisitigut illersugaasumik atuisinnaanissaat anguniarlugu inuussutissarsiornermi 

aningaasaliiffigineqarnissamut periarfissaqarnerannut ersarissaanerussaaq.  

(Inatsisartunut ilaasortaq Aqqalu C. Jerimiassen, Atassut) 

(Siullermeerneqarnera) 

 

Atassut sinnerlugu inatsisartunut ilaasortaq Aqqalu C. Jerimiassen matumuuna 

siunnersuuteqarsimaneranut qutsavigaarput.  

 

Demokraatit tulluussimaarutigaat ullut tamaasa eqqumiitsuliortutut nutaaliorsinnaaneq ersittarmat, 

nunatsinnilu tamani takuneqarsinnaalluni. Pikkorittunik nipilersortartoqarpugut, pikkorittunik 

filmiliortartoqarpugut, pikkorittunik qalipaasartoqarpugut, pikkorittunik eqqumiitsuliortoqarpugut 

taamatullu ingerlaannarsinnaangaluarpunga.  

 

Eqqumiitsuliortugut tamarmik assigiiffeqarput, tassaavorlu amerlanersai eqqumiitsuliortuunertik 

inuussutigisinnaanngimmassuk. Nunatsinni niuerfissaq tassunga mikivallaarpoq. Eqqumiitsuliortutut 

inuussutissarsiorniaraanni nunanut allanut isiginiarnissaq pisariaqarpoq. Tamannali ajornaatsuinnaanngilaq.  

 

Siunnersuut nipilersornermut tunngavoq, tamannalu tunngaviginiarpara. Nunarsuarmi milliuunilikkaanik 

pikkorittorsuarnik nipilersortartoqarpoq, amerlasuulli niuernerpalaartumik ingerlalluanngillat. Meqqutip 

isaatigut mikisuaqqatigut putoqquttariaqarput nipilersornertik inuuniutigilerniarunikku, immaqalu 

nunarsuarmi tamani alutorineqarluartumik erinniorlutik.  

 

Nipilersortartoq nunatsinninngaanneersup taamaalinissaa ilimanarpallaanngilaq. Demokraatiniilli 

nunatsinni piginnaanilinnik ulikkaarnerput qularutiginngilarput, iluamillu tapersersorneqaraluarunik 

avammut tusaamasanngorsinnaangaluartut. Tamanna inuussutissarsiortunut tapiissutinik eqqartuinitsinni 

eqqarsaatiginissaa pisariaqarpoq.  

  

Tamatumuuna Demokraatit siunnersuut manna nuannarivaat, tassami nunami inuutissarsiornerup 

siuarsarneqarnissaanut nipilersortartut aamma Inatsisartut inatsisaanut ilanngunneqarsinnaanissaat 

erseqqissarneqarmat. Eqqumiitsuliornermilli, kulturillu iluani sammisallit suli amerlanerit 

ilaatinneqarsinnaasoringaluarpagut. Tassunga assersuutigisinnaavakka filmiliortut, atuagassiaqarnerullu 

iluani eqimattat, taamaakkaluartorli allat aamma tassunga ilanngunneqarsinnaangaluarput.  

Tamatumuuna Demokraatit ataatsimiititaliap eqqartukkagut sulinermini ilanngullugit misissussagaat 

kaammattorusuppagut, taassumallu kingunerisaanik allannguutissatut siunnersuummik saqqummiussillutik.  

 

 

Taamatut ilanngussereerluta siunnersuut Inuussutissarsiornermut Ataatsimiititaliami suliarineqarnissaanut 

innersuupparput.  

 


